
У 2016 годзе адзначаюцца юбілеі Кандрата Крапівы (120 гадоў з дня нараджэння), Элаізы Пашкевіч (Цётка) (140 гадоў з дня нараджэння), Генадзя Бураўкіна (80 гадоў з дня нараджэння), Ніла Гілевіча (85 гадоў з дня нараджэння), Максіма Багдановіча (125 гадоў з дня нараджэння). Усе гэтыя слаўныя імёны – гонар беларускай зямлі. Кожны з іх сваёй літаратурнай і асветніцкай дзейнасцю закладваў падмурак беларускай нацыянальнай культуры, быў ідэалам духоўнасці, указваў на важную ролю кнігі ў жыцці народа і падаваў выключны прыклад бескарыслівага служэння на гэтай ніве.
Методыка-бібліяграфічныя рэкамендацыі да юбілеяў беларускіх пісьменнікаў дапамогуць бібліятэкарам у больш глыбокай і дзейснай папулярызацыі іх творчай спадчыны.
Супрацоўнікі бібліятэк павінны штодня працаваць над падрыхтоўкай мерапрыемстваў па папулярызацыі беларускай мовы і літаратуры. Перад імі стаяла і стаіць задача – адкрыць свет беларускага мастацкага слова, выхаваць у падрастаючага пакалення цікавасць не проста да кнігі, а да роднай беларускай кнігі. Бібліятэкары павінны падтрымліваць цікавасць да чытання па-беларуску, дапамагаць у выбары патрэбнай літаратуры.
Галоўнай формай папулярызацыі кнігі з’яўляецца выставачная рэклама. Прыцягнуць увагу чытачоў доўгатэрміновыя выставы-экспазіцыі, выставы-прагляды, персанальныя выставы “Пад небам беларускага слова”, “Наш літаратурны каляндар”, “Адкрый для сябе беларускую кнігу”, “Літаратурныя імёны 2016 года”, дзе будуць прадстаўлены ўсе пісьменнікі-юбіляры 2016 года.

У мэтах стымулявання цікавасці чытачоў да беларускамоўнай літаратуры патрэбна праводзіць у бібліятэках разнастайныя акцыі: “Чытаем беларускую кнігу”, “Час чытаць кнігі роднай краіны”. На працягу года раім праводзіць прамоўшэн-акцыі (распаўсюджванне рэкламных лісткоў-заклікаў сярод юных карыстальнікаў бібліятэк). У падтрымку акцый неабходна афармляць выставы з назвамі і раздзеламі ў якіх прадстаўлены серыі кніг беларускіх выдавецтваў: “Беларускі кнігазбор”, “Школьная бібліятэка”, “Беларуская проза ХХ стагоддзя”. “Бібліятэка школьніка”. Юнага чытача прымушае затрымацца каля гэтых паліц маляўніча аформленая рэклама-заклік на кожнай кнізе.


З мэтай папулярызацыі творчасці беларускіх аўтараў праводзяцца разнастайныя па форме масавыя мерапрыемствы:

· літаратурныя вечары,
· літаратурныя партрэты,
· літаратурна-музычныя гасцёўні,
· літаратурна-паэтычныя кампазіцыі,
· дні памяці пісьменнікаў,
· конкурсы аўтарскага верша,
· вечары-ушанаванні,
· гутаркі каля кніжных выстаў,
· завочныя падарожжа,
· турніры паэзіі і прозы,
· літаратурны зоркапад,
· літаратурна-паэтычны “дыліжанс”,
· студыя свабоднага чытання (чытанне ўслых твораў беларускіх аўтараў-юбіляраў),
· літаратурныя чытанні,
· гадзіна цікавага апавядання,
· вершаваныя чытанні,
· літаратурнае знаёмства,
· юбілейныя вячоркі,
· кніжныя хіт-парады,
· куточак гучнага чытання.
Сярод найбольш эфектыўных форм работы ў галіне папулярызацыі беларускай кнігі патрэбна развіваць тыя методыкі, што напраўлены на падтрымку творчага чытання, калі свае ўраджанні аб прачытаннай кнізе чытачы выражаюць у малюнках, гульнях, вобразным бачанні навакольнага сусвету. Так, раім звярнуць увагу на літаратурна-інтэлектуальную гадзіну “Цікава аб беларускіх пісьменніках”. Мерапрыемства знаёміць вучняў з аўтарамі беларускай літаратуры, якія адзначаюць юбілеі ў бягучым годзе. Форма правядзення прывабная тым, што, узяўшы яе за аснову, можна правесці любое мерапрыемства. Гэта канферэнцыя аднародных груп.
Бібліятэкар аб’яўляе тэму ці размаўляе з удзельнікамі так, каб яны назвалі яе самі. Напрыклад, прапануе пазнаёміцца з аўтарамі-юбілярамі. Выбар падтэмы застаецца за чытачамі, гэта могуць быць аўтабіяграфіі пісьменнікаў, іх біяграфіі, некаторыя цікавыя факты жыцця і творчасці. Удзельнікі мерапрыемства дзеляцца на групы і прадстаўляюць сябе, напрыклад, журналістамі якой-небудзь вядомай газеты і рыхтуюць рэпартаж пра беларускага пісьменніка  (5 хвілін на выбар галоўнага рэдактара і на выбар газеты, у якой яны працуюць). Потым жараб’ёўка (каму які пісьменнік дастанецца). Падрыхтаваную інфармацыю групы будуць прадстаўляць на прэс-канферэнцыі ў выглядзе некалькіх слайдаў. На першым слайдзе павінна быць фатакартка пісьменніка, і для ўсіх абавязкова напісаць дату і месца нараджэння. А на другім слайдзе – цікавыя факты з біяграфіі пісьменніка або з яго твораў, а таксама падрыхтоўка пытанняў па тэме “Атака малых груп”.
Пасля таго, як удзельнікі выканалі свае заданні, знайшлі інфармацыю і зрабілі рэпартажы, галоўныя журналісты ідуць за адзін стол на прэсс-канферэнцыю і на адным камп’ютары паказваюць ці проста расказваюць аб сваім пісьменніку. Напрыканцы мерапрыемства неабходна звярнуць увагу на кніжную выставу з твораў пісьменнікаў-юбіляраў. Вынікам мерапрыемства можа быць агульная прэзентацыя ці агульнае паведамленне. 

Пры арганізацыі работы па папулярызацыі творчасці пісьменнікаў бібліятэкарам дапамогуць ніжэйпрыведзеныя метадычныя і бібліяграфічныя матэрыялы.

Кандрат Крапіва

(05.03.1896 - 07.01.1991)

Крапіва Кандрат (сапр. Атраховіч Кандрат), нарадзіўся 05.03.1896 г. у вёсцы Нізок Уздзенскага раёна Мінскай вобласці ў сялянскай сям'і.
Вучыўся ў царкоўнапрыходскай школе ў вёсцы Нізок, Уздзенскай народнай навучальні, 4-класнай гарадской навучальні ў Стоўбцах, з якой перавёўся ў такую ж навучальню ў Койданава (цяпер Дзяржынск). Пасля заканчэння (1913) здаў экстэрнам экзамен на званне народнага настаўніка. Восенню 1914 г. атрымаў месца настаўніка ў пачатковай земскай школе ў вёсцы Мнішаны на Міншчыне. Адпрацаваў год і быў мабілізаваны ў армію. У сакавіку 1916 г. скончыў школу прапаршчыкаў. Удзельнічаў у баях на Румынскім фронце. Як настаўнік у лютым 1918 г. дэмабілізаваны. Настаўнічаў у вёсцы Каменка на Ўздзеншчыне. У 1920-1923 гг. - камандзір у Чырвонай Арміі. З 1924 г. зноў настаўнічаў на Ўздзеншчыне ў пасёлку Астравок. У 1925 г. пераязджае ў Менск. Быў сябрам літаратурнага аб'яднання «Маладняк» (да 1926), потым «Узвышша». Скончыў літаратурна-лінгвістычнае аддзяленне педфака БДУ (1930). Працаваў інструктарам Цэнтральнага бюро краязнаўства пры Інбелкульце (1925-1926), загадчыкам аддзела ў часопісе «Полымя рэвалюцыі» (1932-1936). Удзельнічаў у паходзе Савецкай Арміі ў Заходнюю Беларусь (1939), у савецка-фінляндскай вайне 1939-1940 гг. На пачатку Вялікай Айчыннай вайны працаваў у франтавой газеце «За Савецкую Беларусь», у 1943-1945 гг. рэдагаваў сатырычную газету-плакат «Раздавім фашысцкую гадзіну». У пасляваенныя гады – рэдактар часопіса «Вожык» (1945-1947), загадчык сектара мовазнаўства Інстытута мовы і літаратуры АН БССР (1947-1952), дырэктар Інстытута мовазнаўства АН БССР (1952-1956). У 1946 г. у складзе дэлегацыі БССР удзельнічаў у рабоце I сесіі Генеральнай Асамблеі ААН. У 1956 - студзені 1982 гг. - віцэ-прэзідэнт АН БССР. Са студзеня 1982 г. па сакавік 1989 г. - вядучы навуковы супрацоўнік-кансультант у аддзеле лексікалогіі і лексікаграфіі Інстытута мовазнаўства імя Якуба Коласа АН БССР. Доктар філалагічных навук, акадэмік АН БССР. Неаднаразова абіраўся дэпутатам (1947-1990), старшынёй Вярхоўнага Савета БССР. Сябра СП СССР з 1934 г. Герой Сацыялістычнай Працы (1975). Узнагароджаны чатырма ордэнамі Леніна, ордэнамі Кастрычніцкай Рэвалюцыі, Чырвонага Сцяга, Працоўнага Чырвонага Сцяга, Айчыннай вайны II ступені, Чырвонай Зоркі, Дружбы народаў і медалямі. Народны пісьменнік БССР (1956). Заслужаны дзеяч навукі БССР (1978). Памёр 07.01.2001г. 

Пісаць пачаў у 1922 г. Першыя фельетоны і сатырычныя вершы надрукаваў у газетах «Красноармейская правда» і «Савецкая Беларусь» (1922). Аўтар кніг сатыры і гумару «Асцё» (1925), «Крапіва» (1925, 4-е перапрацаванае, дапоўненае выданне ў 1932), «Біблія» (1926), «Байкі» (1927), «Ухабы на дарозе» (1930), «Пра нашых шкоднікаў, папоў ды ўгоднікаў» (1930), «Хвядос - Чырвоны нос» (1931, вершаваная казка), «Калючы строй» (1932), «Выбраныя байкі» (1932), «Выбраныя вершы» (1935), «Выбраная сатыра» (1938), «Выбраныя творы» (1941, 1947, 1948), «Смех і гнеў» (1946), «Сатыра і гумар» (1954), «Жаба ў каляіне» (1957), «Байкі, вершы, п'есы» (1960), «Сорак баек» (1966), «Вершы і байкі» (1967, 1990), «Байкі і вершы» (1971), «Пучок жыгучкі» (1973), а таксама кніжкі для дзяцей «Загадкі дзеда Кандрата» (1986). Аўтар п'ес «Канец дружбы» (апублікавана і пастаўлена ў 1934), «Партызаны» (апублікавана і пастаўлена ў 1937), «Хто смяецца апошнім» (апублікавана і пастаўлена ў 1939, па сцэнарыі аўтара пастаўлены ў 1954 г. аднайменны кінафільм), «Проба агнём» (апублікавана і пастаўлена ў 1943), «Валодзеў гальштук» (1945, пастаўлена ў 1946, аднаактоўка), «Мілы чалавек» (1945, 1956, пастаўлена ў 1946), «З народам» (апублікавана і пастаўлена ў 1948), «Пяюць жаваранкі» (апублікавана і пастаўлена ў 1950, па сцэнарыі аўтара пастаўлены ў 1953 г. аднайменны кінафільм), «Зацікаўленая асоба» (апублікавана і пастаўлена ў 1953), «Людзі і д'яблы» (апублікавана і пастаўлена ў 1958), «Брама неўміручасці» (1973, пастаўлена ў 1974), «На вастрыі» (1982, пастаўлена ў 1983).
Выдаў зборнікі прозы «Апавяданні» (1926), «Людзі-суседзі» (1928), «Жывыя праявы» (1930), раман «Мядзведзічы» (кн. 1, 1932), нарыс «Герой Савецкага Саюза Міхаіл Сільніцкі» (1943). Выдадзены Збор твораў у 3-х (1956), 4-х (1963), 5-ці (1974-1976) тамах, Выбраныя творы ў 2 тамах (1986).
Аўтар літаратуразнаўчых і крытычных артыкулаў, лінгвістычных прац, адзін з навуковых рэдактараў (з Я.Коласам і П.Глебкам) «Русско-белорусского словаря» (1953), навуковы рэдактар «Беларуска-рускага слоўніка» (1962, выданне 2-е перапрацаванае і дапоўненае ў 1988-1989), «Русско-белорусского словаря» (выданне 2-е, перапрацаванае і дапоўненае, 1982), «Тлумачальнага слоўніка беларускай мовы» ў 5 тамах (1977-1984) і інш.
На беларускую мову пераклаў асобныя працы К.Маркса, Ф.Энгельса, У.І.Леніна, творы Дз.Фанвізіна, І.Крылова, А.Пушкіна, М.Гогаля, А.Астроўскага, А.Чэхава, У.Маякоўскага. А.Твардоўскага, Т.Шаўчэнкі і інш.
К.Крапіве тройчы прысуджаліся Дзяржаўныя прэміі СССР: у 1941 г. - за п'есу «Хто смяецца апошнім», у 1951 г. - за п'есу «Пяюць жаваранкі», у 1971 г. - за комплекс прац у галіне беларускай лінгвагеаграфіі. Лаўрэат Дзяржаўнай прэміі БССР імя Янкі Купалы (1974) за п'есу «Брама неўміручасці».

Сцэнарны матэрыял

Пытанні літаратурнай віктарыны «Майстар слова – Кандрат Крапіва»

1. Як называецца аўтабіяграфія пісьменніка?

2. Дзе працаваў К. Крапіва ў 1913 годзе?

3. У якой вёсцы Уздзенскага раёна пісьменнік працаваў настаўнікам у 1924 годзе?

4. У якім узросце і дзе К. Крапіва ўпершыню пачаў пісаць вершы?

5. У сувязі з якімі абставінамі малады аўтар на восем гадоў закінуў пісанне вершаў?

6. Дзе і ў якім годзе быў надрукаваны першы твор К. Крапівы на рускай мове?

7. Якая публікацыя К. Крапівы была першай на роднай мове?

8. У якім годзе К. Крапіва выдае сваю першую кнігу прозы «Апавяданні»?

9. Якую мянушку далі К. Крапіве літаратурныя крытыкі 1920-1930 гг.?

10. У якім годзе выйшлі першыя зборнікі сатыры К. Крапівы «Асцё» і «Крапіва»?

11. Які твор аўтара лічыцца адным з лепшых здабыткаў усёй савецкай камедыяграфіі?

12. Якую ролю ў камедыі К. Крапівы «Хто смяецца апошнім?» іграў народны артыст БССР Здзіслаў Стома?

13. Пра які літаратурны жанр К. Крапіва сказаў: «Хто не ведае гэтай руплівай і цікаўнай, з выгляду простай, але вострай на язык бабулі, якая можа расказаць забаўную гісторыю пра падзеі сярод звяроў, але мы пад гэтымі звярамі ўгадваем людзей, якіх добра ведаем у жыцці?».

14. Які раман раскрыў майстэрства К. Крапівы як празаіка?

15. Як называецца п’еса пісьменніка, прысвечаная партызанскай барацьбе беларускага народа з белапольскімі акупантамі ў час грамадзянскай вайны?

16. Як называўся твор, жанр якога К. Крапіва вызначыў, як «фантастычная камедыя»?

17. Які твор К. Крапівы напісаны ў пасляваенныя гады, адзначаны Дзяржаўнай прэміяй СССР?

18. Як называўся даклад, з якім К. Крапіва выступаў у 1948 годзе на рэспубліканскім сходзе пісьменнікаў?

19. У якім годзе пісьменнік быў абраны віцэ-прэзідэнтам Акадэміі навук БССР?

20. Як называўся апошні драматычны твор К. Крапівы?

21. У якім годзе К. Крапіве было прысуджана ганаровае званне народнага пісьменніка Беларускай ССР?

Алаіза Сцяпанаўна Пашкевіч (Цётка)

(03.07.1876- 05.01.1916)

Алаіза Сцяпанаўна Пашкевіч (Цётка) нарадзілася 3 ліпеня 1876 г. у в. Пешчына недалёка ад Ліды (цяпер Шчучынскі раён Гродзенскай вобласці) у дробнай шляхецкай сям'і. «З прычыны таго, што ў сям'і дзяцей было многа, а бацькі мусілі шмат працаваць, Алаізу трохлетнім дзіцянём, разам з яе малодшым братам, аддалі гадаваць дзядам Пашкевічам (бацька бацькі паэткі), якія жылі ў фальварку Тарэсін сярод густых лясоў у пяці вярстах ад зямлі бацькоў». Бацькі жылі ў маёнтку Стары Двор, які прыдбалі неўзабаве па нараджэнні Алаізы. У бабулі «Лізенька», як пяшчотна яе называлі ў сямейным коле, навучылася чытаць і пісаць па-польску, бо сям'я была каталіцкага веравызнання. Ад старой нянькі, якая ведала шмат казак і песень, пераняла любоў да жывой народнай творчасці. Пасля смерці бабулі дзевяцігадовую Алаізу бацькі забралі да сябе ў Стары Двор, клапаціліся пра яе адукацыю, бо яна вылучалася сваімі здольнасцямі да навукі. Падрыхтаваная «хатнімі настаўнікамі» да гімназіі, Алаіза паступіла ў 1894 г. у 4-ты клас прыватнай жаночай гімназіі В. Прозаравай у Вільні. Вучыцца давялося з вялікімі перапынкамі, бо пачаткі сухотаў і дрэннае харчаванне падрывалі і без таго кволы ад прыроды арганізм. Поўны курс гімназіі скончыла ў 1901 г., а ў 1902 г. пасля спецыяльных іспытаў атрымала пасведчанне на званне хатняй настаўніцы. Марыла працягваць асвету і ў 1903 г. пачала вучобу на Курсах выхавальніц і кіраўніц фізічнай адукацыі П. Ф. Лесгафта ў Пецярбурзе. У гэты час у Пецярбурзе ўжо арганізацыйна аформіўся і дзейнічаў гурток студэнтаў-беларусаў «Круг беларускай народнай прасветы», удзельніцай якога была і Цётка. Вучоба на курсах П. Ф. Лесгафта, дзе вальнадумства спалучалася з высокім узроўнем маральнай, эстэтычнай і прафесійнай патрабавальнасці, а таксама актыўны ўдзел у выдавецкай і прапагандысцкай дзейнасці «Круга...», сярод актывістаў якога былі браты В. і Ю. Іваноўскія, I. і А. Луцкевічы, Ф. Умястоўскі і інш., з'явіліся вызначальнымі ў станаўленні грамадзянскай пазіцыі і светапогляднай арыентацыі Цёткі. Яна становіцца свядомай дзяячкай нацыянальна-вызваленчага руху, актывізаванага рэвалюцыйнай барацьбой супраць царскага самаўладдзя, сябрам першай беларускай рэвалюцыйнай партыі «Беларуская Рэвалюцыйная грамада» (БРГ).
Курсаў Лесгафта Цётка не скончыла, але ў 1904 г. здала спецыяльныя іспыты ў Аляксандраўскай жаночай гімназіі, а таксама атрымала пасведчанне аб здачы лацінскай мовы ў аб'ёме гімназічнага курса пры С.-Пецярбургскай першай гімназіі. Напэўна, ужо тады Цётка мела на мэце працяг гуманітарнай адукацыі. Але гэта будзе крыху пазней, у Львове і Кракаве, а пакуль у 1904 г., напярэдадні рэвалюцыйных падзей, Цётка вярнулася з Пецярбурга ў Вільню і распачала тут актыўную прапагандысцкую працу сярод віленскіх рабочых, «укладаючы ў яе непачаты край энергіі і шмат захаплення».
   
У бурныя часы вострага змагання з царызмам яна цалкам аддавалася рэвалюцыйнай дзейнасці, якая для яе была барацьбой не толькі за сацыяльнае вызваленне абяздоленых працоўных, але цесна лучылася з нацыянальным вызваленнем Бацькаўшчыны. На кватэры ў Вільні Цётка ладзіла канферэнцыі Беларускай сацыялістычнай грамады, на якія, сярод іншых, збіраліся браты Луцкевічы, А. Бурбіс, Я. Хлябцэвіч. Тут перахоўваўся шапірограф, на якім друкаваліся пастановы, адсюль разыходзіліся даручэнні сябрам аб правядзенні мітынгаў, распаўсюджванні ўлётак, сярод якіх вялікай папулярнасцю карысталіся ананімна надрукаваныя віленскім краёвым камітэтам БСГ тры вершы Цёткі — «Хрэст на свабоду», «Мора», «Пад штандартам». Цётка прымала ўдзел ў жаночым з'ездзе ў Маскве (май 1905 г.) як «дэлегатка ад беларускіх жанчын».
Ужо ў 1905 г. Цётцы даводзілася жыць на нелегальным становішчы. Яна хавалася ад паліцыі ў Нова-Вілейцы, дзе працавала сястрой міласэрнасці ў псіхіятрычным шпіталі. У студзені 1906 г. яна прымала актыўны ўдзел ў 2-м з'ездзе Беларускай рэвалюцыйнай грамады ў Мінску, на якім было прапанавана ў якасці праграмнага пытанне аб стварэнні незалежнай беларускай рэспублікі.стараннямі «грамадоўцаў», і ў тым ліку Цёткі, пачала выходзіць першая беларуская легальная газета «Наша доля», якая на шостым нумары сваё існаванне спыніла. Спрычынілася Цётка і да выдання першых нумароў газеты «Наша Ніва».

Аднак ужо з сярэдзіны 1906 г. пачынаюцца яе эмігранцкія вандроўкі. Спачатку Цётка наведала Львоў, відаць, таму, што туды яе запрасіў I. Свянціцкі — вядомы ўкраінскі славіст, знаўца беларускай літаратуры. Пры ягоным садзейнічанні ў выдавецтве Базыльянскага кляштара ў м. Жоўква (цяпер г. Несцераў) непадалёку ад Львова ў 1906 г. пабачылі свет паэтычныя кнігі Цёткі кірыліцай «Хрэст на свабоду» і «Скрыпка беларуская» (адбіткі на лацінцы выйшлі, па меркаванні С. Александровіча, крыху раней у Вільні). У гэты ж час, дбаючы аб асвеце роднага народа, Цётка рыхтуе «Першае чытанне для дзетак-беларусаў».
   
У 1907 г. абвастрыліся сухоты, і Цётка на некалькі месяцаў выехала на лячэнне ў Закапанэ. Сябравала ў гэты час з I. Білюнасам, літоўскім пісьменнікам, і яго сям'ёй. Вясною 1908 г. Цётка ў Кракаве, яна залічана на летняе паўгоддзе на філасофскі факультэт Ягелонскага універсітэта. Працягвае навучанне там і ў зімовае паўгоддзе 1908/09 г., прымае ўдзел у дзейнасці рэвалюцыйнай маладзёжнай арганізацыі «Спуйня». У 1908 г. разам з жонкай I. Білюнаса падарожнічала па Італіі.

У 1909-1910 гг. Цётка была «надзвычайнай» слухачкай філасофскага факультэта Львоўскага універсітэта. Яна хадайнічала аб залічэнні яе ў «звычайныя» слухачкі (або інакш на стацыянарнае аддзяленне) і дзеля гэтага брала ўрокі грэчаскай мовы ў I. Свянціцкага, а ў 1910 г. здавала іспыт па грэчаскай мове ў Пецярбурзе. «Звычайнай» слухачкай філасофскага факультэта Цётка стала ў 1912/13 навучальным годзе. Яна збірала матэрыялы і мелася пісаць грунтоўную даследчую працу аб беларускай батлейцы, пра якую нагадвае цяпер толькі складзеная Цёткай «Праграма для збірання матэрыялаў аб батлейках на Беларусі».
  
З 1910 да 1914 г. жыццё Цёткі стракацела пераездамі: «Да пачатку вайны жыла то ў Пецярбургу, то ў Вільні, то ў Менску». Сюды трэба дадаць яшчэ Львоў, дзе яна ўсё ж лічылася слухачкай універсітэта. На Бацькаўшчыне ў 1910 г. Цётка брала ўдзел у стварэнні беларускага тэатра I. Буйніцкага, бо разглядала сцэнічнае мастацтва як сродак абуджэння народа да свядомага культурнага жыцця. Яна сама была выдатнай драматычнай актрысай, сыграўшы ў тэатры I. Буйніцкага ролі Пантурчыхі (у спектаклі «Па рэвізіі» М. Крапіўніцкага), Наталкі («Сватанне» А. Чэхава), старой Насты («У зімовы вечар» Элаізы Ажэшкі) пад тэатральным псеўданімам М. Крапівіха.
7 лютага 1911 г. адбыўся шлюб Алаізы Пашкевіч са Сцяпанам Кайрысам, літоўскім інжынерам, дзеячам літоўскай сацыял-дэмакратыі, што было, напэўна, таксама прычынай яе больш частых візітаў на Бацькаўшчыну. Аднак толькі, магчыма, у канцы 1913   г. яна назусім вяртаецца ў Беларусь. Стараннямі Цёткі ў 1914  г. у Мінску пачынае выдавацца часопіс для моладзі «Лучынка», рэдактарам якога яна фактычна з'яўлялася. Каб паправіць здароўе, у сакавіку гэтага ж года яна гасцявала ў Фінляндыі, напісаўшы аб гэтым каштоўныя сваёй пазнавальнасцю ўспаміны. Улетку падарожнічала ў Швецыю, мелася наведаць Нарвегію, але пачатак сусветнай вайны змусіў Цётку вярнуцца дадому.
У 1915 г. грамадская дзейнасць Цёткі цесна злучана з Беларускім таварыствам дапамогі ахвярам вайны. Яна шмат працуе па арганізацыі беларускіх школ і настаўніцкіх курсаў у Вільні. Як сястра міласэрнасці даглядала хворых у тыфусовым бараку ў Вільні, дапамагала ў арганізацыі дзіцячых прытулкаў. У студзені 1916 г. Цётка атрымала паведамленне аб смерці бацькі і выехала на пахаванне яго ў Ліду. Пасля наведала Стары Двор і, застаўшыся там на некаторы час, каб дапамагчы хворым землякам, сама заразілася і захварэла на тыфус. Яе аслаблены сухотамі і цяжкімі варункамі жыцця арганізм не здолеў змагацца з хваробаю, і ў ноч з 4 на 5 лютага Цётка памерла пад дахам роднага дома. Пахавана яна ў Старым Двары.
Літаратура пра Элаізу Пашкевіч
1. Цётка. Добрыя весці/ Цётка; склад. Т.Ф. Росцік. – Мінск: Беларуская энцыклапедыя імя П.Броўкі, 2011. – С.160.
2. Сабуць А.“Лучынка” Алаізы Пашкевіч злучала эпохі / А.Сабуць// Роднае слова. - 2014. - №4. - С.13-17

Творы Алаізы Пашкевіч.

1. Выбраныя творы/ Цётка. – Мінск: Мастацкая літаратура, 2010. -198 с.

2. Цётка. Выбраныя творы/ Цётка. – Мн.: Беларускі кнігазбор, 2001. – 336 с.

2. Сорак гадоў і вечнасць: матэрыял да літаратурнай гадзіны, прысвечаны беларускай паэтке А.Пашкевіч (Цётке)// Б.П. – 2006. - №3. – С.17-20
3. Душа мая з бою, а лёс мой – з пакутаў…: матэрыял па творчасці А.Пашкевіч // Бібліятэчны свет. – 2001. - №2. – С.13-14

Генадзь Бураўкін

(28.08.1936 – 30.05.2014)
Генадзь Мікалаевіч Бураўкін нарадзіўся 28 жніўня 1936 года ў вёсцы Шуляціна Расонскага раёна Віцебскай вобласці ў сям’і служачага. У 1959 годзе скончыў аддзяленне журналістыкі філалагічнага факультэта Беларускага дзяржаўнага універсітэта. Працаваў у часопісе «Камуніст Беларусі», на Беларускім радыё, у газеце «Літаратура і мастацтва». З 1968 года – карэспандэнтам «Правды» па БССР, з 1972 года – галоўным рэдактарам часопіса «Маладосць», 1978 - 1990 гг. — старшыня Дзяржаўнага камітэта БССР па тэлебачанні і радыёвяшчанні. З'яўляўся пастаянным прадстаўніком Беларусі ў ААН (1990—1994). З 18 сакавіка 1994 года быў намеснікам культуры і друку Рэспублікі Беларусь.


Першыя вершы былі надрукаваны ў полацкай абласной газеце ў 1952 годзе. Выдаў зборнікі паэзіі «Майская просінь» (1960), «З любоўю і нянавісцю зямною» (1963), «Дыханне» (1966), «Вершы» (1969), «Жніво» (1971), «Выток» (1974), «Вершы пяці кніг» (1976), «Варта вернасці» (1978), «Пяшчота» (1985), «Гняздо для птушкі радасці» (1986). Аўтар зборнікаў паэзіі «Узмах крыла» (1995), «Паміж зоркай і свечкай» (2000), кніга «Выбранае» (1998). Вершы канца 20 ст. склалі зборнік паэта «Жураўліная пара» (2004). Надзвычай багатая і разнастайная інтымная лірыка паэта, яна ўключалася ва ўсе яго зборнікі, але асобна сабраная ў кнігах «Пяшчота» (1985) і «Чытаю тайнапіс вачэй» (2001). 


На вершы Г. Бураўкіна напісана шмат папулярных песень («Белы снег», «Зачараваная», «Матылі», «Малітва» і інш.). У паэта ёсць зборнік песенных тэкстаў «Табе, Беларусь» (1984). «Калыханку» на словы Г. Бураўкіна кожны вечар па тэлебачанні пяюць малым Беларусі. Аўтар двух кніг паэзіі для дзяцей «Тры казкі пра Зая» (1974) і «Сінія арэлі» (1987), дакументальных аповесцяў «Тры старонкі з легенды» (1971), выступае ў друку з нарысамі, публіцыстычнымі і крытычнымі артыкуламі. Аўтар сцэнарыяў некалькіх дакументальных фільмаў, двухсерыйнага мастацкага фільма «Полымя» (1974, сумесна з У. Халіпам і Ф. Коневым). Перакладае на беларускую мову вершы рускіх, украінскіх, малдаўскіх, балгарскіх паэтаў.


Генадзь Бураўкін – укладальнік кнігі «Наш Быкаў» — першай кнігі ўспамінаў пра Васіля Быкава.


Лаўрэат прэміі Ленінскага камсамола Беларусі за 1972 год. За кніжку паэзіі «Варта вернасці» (1978) у 1980 годзе прысуджана Дзяржаўная прэмія БССР імя Янкі Купалы.

(30.07.1931 – 30.03.2016)
Ніл Сымонавіч Гілевіч нарадзіўся ў вёсцы Слабада Лагойскага раёна Мінскай вобласці 30 верасня 1931 года. Там прайшлі яго дзіцячыя і падлеткавыя гады, тры з якіх выпалі на час нямецкай акупацыі. З 1947‑га жыў у Мінску.

Любоў да роднай мовы, жаданне авалодаць багацейшымі скарбамі літаратуры і сказаць у ёй сваё паэтычнае слова прывялі будучага пісьменніка спачатку ў Мінскае педагагічнае вучылішча, а затым на філалагічны факультэт БДУ. Пасля яго заканчэння (1956) вучыўся ў аспірантуры, з 1960 па 1986 гады працаваў на кафедры беларускай літаратуры (у 1963 годзе абараніў кандыдацкую дысертацыю па гісторыі беларускай паэзіі ХХ ст., у 1978 годзе атрымаў вучонае званне прафесара). У 1980 годзе яму прысвоена ганаровае званне заслужанага дзеяча навукі.

Творчасць Ніла Гілевіча добра вядомая шырокай грамадскасці рэспублікі і далёка за межамі краіны. Прырода шчодра надзяліла яго шматгранным талентам: паэт-лірык, сатырык і публіцыст, драматург, палымяны прамоўца, трыбун, грамадскі дзеяч, асветнік, вучоны, фалькларыст, перакладчык.

І ўсё ж феномен Ніла Гілевіча — не ў «цэхавай» прыхільнасці да адной толькі сферы паэтычнага, шмат сіл давялося аддаць прозе — у жыцці і дзейнасці. Ён быў першым сакратаром Саюза пісьменнікаў БССР (1980‑1989), дэпутатам Вярхоўнага Савета БССР (1985‑1990), старшынёй Пастаяннай камісіі Вярхоўнага Савета Беларусі па адукацыі, культуры і захаванні гістарычнай спадчыны (1990‑1995), старшынёй Таварыства беларускай мовы (1989‑1997). Паэзію актыўна і плённа спалучае з перакладчыцкай творчасцю, навуковай і публіцыстычнай дзейнасцю.

Нарадзіўся ў сялянскай сям'і. Першыя гады пасля 2-ой сусветнай вайны працаваў калгасным паштальёнам. У 1951 скончыў Мінскае педагагічнае вучылішча. Апошні год вучобы спалучаў з працай настаўніка ў адной са школ Мінска. Член СП СССР (з 1954). Скончыў філалагічны факультэт БДУ (1956), пасля аспірантуру пры ім. Кандыдат філалагічных навук (1963), прафесар (1978). З 1960 па 1986 - супрацоўнік кафедры беларускай літаратуры гэтага універсітэта. З 1958 да 1963 працаваў таксама літкансультантам газеты "Звязда". Быў рэдактарам альманаху замежнай літаратуры «Далягляды». З 1980 да 1989 - першы сакратар праўлення СП БССР, у 1981-1991 сакратар праўлення СП СССР. У 1989-1997 - старшыня рэспубліканскага Таварыства беларускай мовы імя Ф. Скарыны. Галоўны рэдактар бюлетэня ТБМ "Наша слова". Дэпутат ВС БССР XI склікання (1985 – 1990), быў кіраўніком працоўнай групы па падрыхтоўцы праекту Закона Беларускай ССР аб мовах у Беларускай ССР, прынятага 26 студзеня 1990 г. на 14-й сесіі Вярхоўнага Савета БССР XI склікання. Дэпутат ВС Беларусі XII склікання (1990 – 1995), член Прэзідыума ВС, старшыня Камісіі па адукацыі, культуры і захаванню гістарычнай спадчыны (1990 – 1995). 
Дэбютаваў у друку з вершамі ў 1946. Аўтар кніг паэзіі "Песня ў дарогу" (1957), "Прадвесне ідзе па зямлі" (1959), "Неспакой" (1961), "Бальшак" (1965), "Перазовы" (1967), "Лісце трыпутніку" (1968), "А дзе ж тая крынічанька" (1972), "Запаветнае" (1975), "Актавы" (1976), "У добрай згодзе" (лірыка, гумар і сатыра, 1979), "Святлынь" (1984), "Повязь" (1987), "Як дрэва карэннем" (1986), раман у вершах "Родныя дзеці" (1985), а таксама зборнікі сатыры і гумару "Званковы валет" (1961), "Да новых венікаў" (1963), "Ці грэх, ці 2" (1970), "Як я вучыўся жыць" (1974), "Русалка на Нарачы" (1974), "Кантора" (1989), "Дыялог на хаду" (1990). Выдаў зборнікі вершаў і паэм для дзяцей "Сцяжок на мачце" (1959), "Сіні домік, сіні дом" (1961), "Зялёны востраў" (1963), "Дождж-грыбасей" (1966), "Загадкі" (1971), "Калі рана ўстанеш" (1984), "Добры чалавек" (1987). Выдаў зборнік п'ес "Начлег на буслянцы" (1980) і аповесць "Перажыўшы вайну" (1988). Аўтар кніг па літаратуразнаўству і фалькларыстыцы "Акрыленая рэвалюцыяй" (Паэзія "Маладняка") (1962), "Наша родная песня" (1968), "З клопатам пра песні народа" (1970), "Паэтыка беларускай народнай лірыкі" (1975), "Паэтыка беларускіх загадак" (1976), "Верная вялікім запаветам: Сучасная балгарская паэзія. 1956-1976" (1977), "Вусная народная творчасць і сучасная лірычная паэзія ўсходніх і паўднёвых славян" (1978), зборнікаў літаратурна-крытычных і публіцыстычных артыкулаў "У гэта веру" (1978), "Удзячнасць і абавязак" (1982), "Покліч жыцця і часу" (1983), "Годнасць, сумленнасць, мужнасць" (1988), "Вяртанне і працяг" (1990). 
Укладальнік і навуковы рэдактар фальклорных зборнікаў "Песні сямі вёсак" (1973), "Песні народных свят і абрадаў" (1974), "Лірычныя песні" (1976), "Лірыка беларускага вяселля" (1979), "Народныя казкі, байкі, апавяданні і мудраслоўі" (1983). 

Працаваў ў галіне перакладу. Перавёў на беларускую мову  звыш 400 славянскіх паэтаў і пісьменнікаў (балгарскіх, славенскіх, сербскіх, украінскіх, польскіх, рускіх, і інш.). Творы Гілевіча перакладаліся на шматлікія мовы.

Узнагароджаны ордэнамі Працоўнага Чырвонага Сцяга (1984), Дружбы народаў (1981), медалём Францыска Скарыны (1990), балгарскім ордэнам Кірыла і Мяфодзія I ступені (Балгарыя, 1966), ордэнам «Югаслаўскай зоркі» са стужкай (1986), ордэнам князя Яраслава Мудрага III ступені (2006; уручаны міністрам замежных спраў Украіны Барысам Тарасюком па даручэнні прэзідэнта Украіны). Лаўрэат Дзяржаўнай прэміі БССР імя Янкі Купалы (1980) за кнігу паэзіі "У добрай згодзе" і перакладчыцкую дзейнасць і Міжнароднай прэміі імя Х. Боцева (1986) за рэвалюцыйную паэзію

па творчасці Н.Гілевіча

1. Захавальнік і абаронца беларускасці: літаратурны вечар// Б.П. – 2011. - №8. – С.23-28

"НЕ БАЮСЯ, ШТО МОЙ ВЕК НЯВЕЧНЫ..."
вечарына, прысвечаная жыццю і творчасці Ніла Гілевіча
Сцэна прыбрана вышыванымі ручнікамі, для вядучых на стале, засланым ільняным абрусам, — бу​кет палявых кветак. На сцяне, у цэнтры, — партрэт Ніла Гілевіча. Пад ім плакат з наступным надпісам: "Калі прыглядзецца, чым я жыў, што я думаў і што ў першую чаргу прасілася на паперу, — гэта мае роздумы пра родны край, нашу беларускую зямлю, лёс нашага народа, нашай мовы, культуры, гісторыю". Па баках сцэны — таксама плакаты — радкі з твораў паэта: "Страціў слова, страціў спадчыннае слова — штосьці страціў у душы абавязкова!", "Запомніце: пярэваратнем я павек не скінуся. Душа мая і ў небе будзе трызніць Беларуссю".
Фонам гучыць мелодыя песні "Вы шуміце, бярозы..." (верш Н. Гілевіча, муз. Э. Ханка;) 
Вядучая. Векавы напеў бяроз, траў, роднай маці — усё гэта заўсёды было дорага вядомаму беларускаму паэту Нілу Сымонавічу Гілевічу.
Вядучы. Векавы напеў. Не век прайшоў з таго дня, калі ў вёсцы Слабада Лагойскага раёна 30 верасня 1931 года нарадзіўся хлопчык, якому далі рэдкае імя Ніл.
Юнак. 
А мама мяне нарадзіла на сене ў калёсах, 
Край бітай дарогі, у восеньскі вечар дажджлівы. 
А раз у дарозе, то, згодна з павер'ем, 
Ты долі не мецьмеш і век твой не будзе шчаслівы...
(А мама мяне нарадзіла...)
Дзяўчына. Сапраўды, наша беларуская зямля нібы выбрала на шчасце і на пакуты Ніла Гілевіча, даверыла яму бясцэнны скарб любові і памяці.
Юнак.
Не баюся, што мой век нявечны, 

Што падамся за дзядамі следам.
Калі міф пра пекла недарэчны -
Дык чаго баяцца стрэчы з дзедам?

Пашкадую толькі, што замала 
Даражыў нявечнымі дарамі:
І язміннымі начамі мая, 
І дажынкавымі вечарамі.

Пашкадую, што пайду ад гэтых 
Дарагіх і мілых сэрцу гоняў, 
Што на сцежках-пуцявінах свету 
Не пацісну ўжо сябрам далоняў.

А мацней за ўсё я пашкадую, 
Перад тым, як свет пакінуць весні, 
Што ўжо больш ніколі не пачую 
Нашай роднай беларускай песні.
(Не баюся, што мой век нявечны...)
Фальклорная група выконвае беларускую народ​ную песню "Купалінка".
1-ы чытальнік.
Раскладайце, паліце Купалля агні! 
Не затым, каб ускрэсла мінуўшчына, 
А каб лепей убачыць наступныя дні, 
Да вытокаў душой дакрануўшыся.
(Ах, якая над Гайнай купальская ноч!..)

Вядучая. А мы ўсё-такі ўспомнім мінулыя дні і дакранемся з вамі да вытокаў творчасці паважанага Ніла Сымонавіча Гілевіча.
Вядучы. Вучыўся ў Слабадской сямігодцы і рана палюбіў кнігу.
Юнак. "Любімым маім заняткам шчаслівай даваеннай пары, — прызнаецца паэт у аўтабіяграфіі, — было чытанне кніг. 3 дзвюх бібліятэк — школьнай і сельсавецкай — за тры гады я перацягаў напэўна добрую палавіну".

2-і чытальнік (падыходзіць да кніжнай паліцы, бярэ ў рукі кнігу, выходзіць на сярэдзіну сцэны).
Кнігі, кнігі!
Я помню усіх вас, сябры,
3 той далёкай,
Яшчэ даваеннай пары,
Незабыўных гадоў,
Калі быў я пагрозай
Суседскіх садоў,
Быў задзірай
Сярод басаногай раўні,
Слыў "рыштантам",
Які "не пайшоў па радні"...
1-я чытальніца
Як бы склаўся мой лес,
Як бы стацца магло,
І куды б, да чаго
Мае сэрца лягло,
Што б цаніў я ў жыцці,
Што б любіў,
Падабаў,
Калі б вы не ўвайшлі
Ў свет дзіцячых забаў? Калі б вы не адкрылі калісь
Прада мной гарызонты
Вялікаснай мары людской?
Кнігі, кнігі!
3-і чытальнік
Не раз я над вамі, сябры,
Заміраў,
І смяяўся,
І плакаў наўзрыд.
Успаміны тых год
Я ў душы берагу
І ніколі-ніколі
Забыць не змагу,
Як да пеўняў
Сядзеў на пяколку
Парой
Пры газнічцы-"смаркачыку"
Ў хаце старой,
Як чытаў пры кастры
І пры поўні ўначы,
Золкім ранкам у полі,
Кароў пасучы...
2-я чытальніца
І сягоння згадаю -
Душа забаліць:
Вораг кнігі са школы
Выносіў паліць.
Кідаў кнігі ў агонь
Белабрысы маёр —
Кідаў сэрца ў агонь па кавалку
Мае.
Абакраў мяне люты,
Пражэрлівы звер
На дзесяткі сустрэч,
Што не вернеш цяпер,
На дзесяткі
Не стаўшых сябрамі
Сяброў...
Юнак.
3 неаплатным рахункам
За слёзы і кроў,
Што прад'яўлены
Ворагу-кату майму,
Я і гэты
Да смерці
3 яго не здыму!
Ўсё, што мушу, — зраблю,
Каб на роднай зямлі,
Дзе у кожнай кватэры,
У кожнай сям'і
Найпачэснае месца
Адводзяць для кніг,
Больш ніколі
Кастроў не палала такіх!
(Роздум перад кніжнай паліцай).
Вядучы. У роднай вёсцы перажыў акупацыю. Сям'я жыла ў пастаянным страху, рэдка начавала дома, баючыся расправы акупантаў, бо бацька знаходзіўся ў партызанскім атрадзе.
Вядучая. Таму паэта вельмі абурае, калі ў вочы кідаюць, што дзеці (а яму было 10 гадоў у жудасным сорак першым) не памятаюць і не ведаюць вайны.

Юнак
Ты кажаш, я не ведаю вайны, 
Што мне было тады гадоў замала?
Чаму ж яна мае забрала сны?
На ўсё жыццё наперад сны забрала?

Чаму ж амаль не кожнае начы 
Я прачынаюся, скаваны жахам? 
Хачу ад смерці лютай уцячы –
І стрымгалоў бягу аўсом няжатым.

Паўзу бульбянішчам па баразне, 
Да хмызняку куляюся па пожні, 
Але ратунку мне няма і ў сне –
У вочы стрэл грыміць у міг апошні...

Застаўшыся з маленства на вайне, 
Я аднаго хачу, мая краіна: 
Каб гэта скончылася ўсё на мне, 
Каб гэта ўсё не стала доляй сына.
Ты кажаш, я не ведаю вайны...

2-і чытальнік
Зямля бацькоў, Лагойшчына мая, 
Край неўміручай партызанскай славы! 
На ўсё жыццё ўвабраў у сэрца я 
Тваіх кастроў і боек дым гаркавы.
Зямля бацькоў, Лагойшчына мая...

Вядучы. Ва ўспамінах паэта — усё дарагое і важнае: і клёкат бусла над хатай, і росная тра​ва раніцай, і дзіва ў вёсцы - кіно...

1-шы чытальнік
"Кіно прыехала! Кіно прывезлі!" -
Мы першыя пачулі з дружбаком
І беглі вуліцай, і колькі ўлезе
Крычалі з радасцю каля акон.

Перавярнуўся ўвесь дзіцячы свет наш! 
Нам цэлы дзень не да яды было. 
І пастушкі раней - яшчэ засветла 
— Прыгналі з пашы статак у сяло.

Быў новы клуб запоўнены да рэшты,
І быў такі парадак: дзетвара
Сядзела ўперадзе, ля ног старэйшых,
Каб аж рукою даставаць экран.
(З гадоў маленства)
Вядучая. Пасля вызвалення Беларусі Ніл Гілевіч працягваў вучобу ў сямігадовай школе ў суседняй вёсцы Гайна, працаваў у калгасе і выконваў абавязкі паштальёна. У аўтабіяграфіі пра гэты перыяд сказана наступным чынам: "Школа той пары заслугоўвае асобнай аповесці. Ні памяшкання, ні партаў, ні на​глядных дапаможнікаў, ні падручнікаў, ні сшыткаў, а ў настаўнікаў за плячыма - сем-дзевяць класаў, у лепшым выпадку — педтэхнікум"..

Вядучы. Ніл пачаў пісаць вершы з дзевяці гадоў. У 1946 годзе ў часопісе "Бярозка" ён упершыню выступіў з вершам "Яблынька". У ліпені 1947 года, калі паэту не было яшчэ і шаснаццаці, удзельнічаў у Першай рэспубліканскай нарадзе маладых пісьменнікаў. У тым самым 1947-м Н. Гілевіч паступіў у Мінскае педагагічнае вучылішча.
Юнак
Помню восень сорак сёмага,
Важкі ранец на спіне.
Быццам даўняга знаёмага,
Прынімалі тут мяне.
Жартавалі некаторыя:
- Не сумуй па дому, брат!
Новы дом твой — аўдыторыя
І вясёлы інтэрнат.
( На парозе жыцця.)

Вядучая. Паспяхова закончыўшы педагагічнае вучылішча, паступіў на філалагічны факультэт Беларускага дзяржаўнага універсітэта. Актыўна ўключыўся ў студэнцкае літаратурнае жыццё. Шмат друкаваўся і яшчэ студэнтам трэцяга курса быў прыняты ў члены Саюза пісьмен​нікаў. Сябры радаваліся за свайго аднакурсніка і вучылі на памяць вершы пра студэнцкія незабыўныя гады.
Вядучы.
Пісьмо матульцы, каб не сумавала,
Дзяўчына ўранку піша ля акна.
Паведамляе, як і абяцала,
Пра ўсё, чым зараз тут жыве яна.

Дзяўчына (садзіцца за стол, бярэ ручку і піша ліст, прамаўляючы яго ўголас).
«Нядаўна, мама, ў нас была падзея:
Сарваўся сход! Ды ў тым і смех і грэх,
Што па віне самога Аляксея -
Камсорга групы: на футбол пабег!
За ім і група - ходам на "Дынама".
"Перабалелі" за мінчан усе...
А паміж іншым, дарагая мама,
Цікавы хлопец гэты Аляксей!

У сераду глядзелі мы "Паўлінку", 
Быў культпаход наладжан групавы. 
Цяпер заплюшчу вочы на хвілінку – 
Паўлінкі вобраз бачу, як жывы. 
Ну, да таго ж ужо спектакль харошы! 
Я знаю, як бы ўпадабала ты... 
А паміж іншым, мама, у Алёшы 
Такі характар — проста залаты!

У нас мінаюць дні не пустаглумам,
І не агледзішся, як пройдзе год.
Каб і хацеў калі спазнацца з сумам —
Няма хвіліны лішняй для яго.
Я ў гэту сесію хачу таксама
Ніжэй чацвёркі не займець адзнак...
А паміж іншым, ты не думай, мама,
Наконт Алёшы... Гэта проста так...»
Вядучы
"Пацалаваўшы" маму, тут жа шпарка
Канверт заклеіла, каб надпісаць...
Ляці, пісьмо, хоць ты і з таннай маркай -
Цану тваю адной матулі знаць.
(Пісьмо студэнткі.)

Вядучая. Ніл Гілевіч добра ведаў, пра што дзяўчаты ў лістах пісалі і якія песні начамі спявалі. Давайце паслухаем яго песню, музыку да якой напісаў Уладзімір Буднік.

Гучыць "Вечаровая песня самотніцы"
3-і чытальнік
Жыццё - як лента кінастужкі,
Што прабяжыць найбольш у горы.
То ўспомнім мёрзлыя гнілушкі,
То маці родную ў дакоры
4-ы чытальнік
Як шмат я аддаў бы, каб мог
Ва ўбогай хаціне вясковай
Ізноўку ступіць на стаптаны парог
І ўбачыць матулю жывой і здаровай.
5-ы чытальнік
Насіў бы са студні ваду,
У грубцы паліў бы, калі за сцяною марозна,
І слухаў бы, слухаў і слухаў да позна
Навіны вясковыя, пакуль у сон не упаду!..
Юнак
Ах, грэх незамольнай віны!
Ад гэтае кары сябе я нічым не ўратую.
Чаму гэтак рэдка, у тыя далёкія дні,
Я ездзіў праведаць матулю?
(Як шмат я аддаў бы.)
Вядучы. Шчыры і добры сын, які любіў сваю маці асабліва моцна, усё-такі лічыць, што пры жыцці любімага, блізкага чалавека неабходна даражыць ім значна больш.
І таму не-не ды і ўспомніць бацькоўскую хату, родныя рысы матулі.

Юнак
Я ўзыходжу на двор,
Я кажу ёй: "Са святам!"
І цалую знаёмыя родныя вусны,
І бяру пад руку,
І іду з ёй у хату,
Дзе ад прыпечка б'е
Дух гарачы капусны.

Я гляджу ў яе вочы,
Што свецяцца шчасцем,
Гладжу рукі сухія,
Прапахлыя зеллем,
І хілюся да сэрца,
А трэба б упасці
Перад ёю - нядужай, сівой —
На калені.

Вочы маці! —
У доўгія зімнія ночы
Вы над намі
Вясёлымі зоркамі ззялі,
Вы ў нясцерпнай дрымоце
Зліпаліся, вочы,
І усё ж усміхаліся нам,
Забаўлялі...

Рукі маці!
Вы ў працы не зналі прынукі,
Вы насілі штогод
Мазалі, як бабіны,
Вы аж нылі увечары,
Мілыя рукі,
Спавіваючы нас
Перад сном галубіным.

Сэрца маці!
Наш боль быў тваім,
Не іначай,
Сорам наш

Ты насіла вялізарным горам, 
Кропля ж кожная 
Радасці светлай дзіцячай 
Напаўняла цябе, 
Разлівалася морам...
А цяпер ёй -
Адно б на сынка наглядзецца...
Жаль, і горыч, і боль
Мне душу працінае:
Як жа позна,
Як позна - любімыя дзеці —
Мы няўдзячнасць сваю
Разумець пачынаем...
(Маці.)

Вядучая. Давайце задумаемся над апошнімі радкамі і разам паслухаем песню на верш Леаніда Пранчака, музыку напісаў Леанід Захлеўны. Яна прагучыць у гонар юбіляра. Песня працягвае разважанні Ніла Гілевіча пра маці і называецца - "Мамін голас".
Гучыць песня "Мамін голас"
3-і чытальнік
Ад той зямлі, дзе маці нарадзіла, 
Ад тых магіл, дзе прашчуры ляжаць, 
Ад нівы той, дзе сеяў хлеб, каб жаць,
Ад мовы той, што ў цемры мне свяціла, 
-Не адракаўся і не адракуся! 
Запомніце: пярэваратнем я 
Павек не скінуся. Душа мая 
І ў небе будзе трызніць Беларуссю!
(Ад той зямлі, дзе маці нарадзіла...)
4-ы чытальнік
Я шчаслівы, што ў суджаны час 
Нарадзіўся на гэтай зямлі, 
Дзе такія густыя лясы 
І такія спакойныя рэкі. 
Дзе вясной непаўторна штораз 
Зелянеюць разлогі-палі, 
Дзе ўладар гэтай дзіўнай красы — 
Ты, народ мой, на вечныя векі!
(Прызнанне.) 

1-ы чытальнік
Паклон табе, мой беларускі краю! 
Ты — мой, я - твой: ад роду і навек. 
Я зноў і зноў да сэрца прыкладаю 
Твой ліст дубовы - як чароўны лек.

За хлеб, што ем, за песні, што спяваю, 
За шчасце звацца іменем тваім -
Паклон табе, мой родны краю!
Ты - мой, я - твой: усюды і ва ўсім!
(Паклон табе мой беларускі краю!..)
Вядучы. Адзін з галоўных матываў паэзіі Ніла Гілевіча - любоў да Беларусі, да роднай зямлі. Кампазітары знаходзяць мелодыі ў шчырых радках паэта. І адна за адной льюцца ў паднябессі песні пра Радзіму, краявіды якой такія любыя сэрцу аўтара.

Выконваецца песня "Я хаджу закаханы у твае краявіды..." 
Вядучая. Вёска і прырода для Ніла Гілевіча - не выдуманая Мекка, якой дастаткова ўсяго толькі пакланіцца. Яго любоў дзейсная, хоць у фармальна стылёвым плане паэт не цураецца малітоўных, замоўных інтанацый, што і заўважыў славуты наш кампазітар Ігар Лучанок, ён напісаў музыку да верша "Край мой беларускі, край!". 

Гучыць песня. Выконвае вакальная група дзяўчат. 
1-ы чытальнік
Край мой беларускі, край!
Дай мне прыгарнуцца, дай!
Да твайго ляснога
Вераснога долу,
Дзе так шчасця многа
Выпала на долю, —
Дай жа прыгарнуцца, дай!

Край мой беларускі, край! 
Дай ты мне напіцца, дай! 
Той вады гаючай 
3 той крыніцы вечнай, 
Дзе ад ран балючых 
Ты арлоў вылечваў, 
-Дай жа мне напіцца, дай!

Край мой беларускі, край! 
Дай ты мне прайсціся, дай! 
Па тваіх прасторах, 
Па шляхах бясконцых, 
Уначы - пры зорах, 
Раніцой - пры сонцы, 
-Дай жа мне прайсціся, дай!

Край мой беларускі, край!
Дай мне наглядзецца, дай!
На твае на пожні,
На лугі ды рэкі,
Каб у час апошні
Ўзяць з сабой навекі, —
Дай жа наглядзецца, дай!

4-ы чытальнік
Нас могуць зневажаць і абражаць,
Нас могуць не любіць і ненавідзець,
Але мы мусім цвёрда помніць-знаць:
У нас ёсць Нёман, і Дзвіна, і Прыпяць
1-я чытальніца
Нас могуць чорным брудам паліваць,
Культываваць бяспамяцтва, бяспраўе,
Але мы мусім цвёрда помніць-знаць:
У нас ёсць Полацк, Тураў і Заслаўе.
2-і чытальнік
Нас могуць ачмураць і падкупляць,
Штодзень даваць цацанкі-абяцанкі,
Але мы мусім цвёрда помніць-знаць
Наказ Францішка, Кастуся і Янкі.
2-я чытальніца
Нас могуць біць аж да крывавых слёз,
Каб лёкаяў зрабіць з ахвяраў здзеку.
Але мы мусім адстаяць свой лес,
Каб ён для нас шчаслівы быў давеку.
2-і чытальнік
Таму - трывайма, любыя браты!
Трывайма й верыма...
Разам
Нішто не спляміць
і не асіліць нашай праваты,
І нам яшчэ паслужыць наша памяць!
Вядучая. І толькі сабе, свайму лірычнаму герою паэт ставіць у абавязак далучыцца ўнутрана да гісторыі, да прыроды, слухаць яе голас глыбінямі душы, бо яго жыццёвае прызначэнне - у духоўным узбагачэнні ўнутранага свету чалавека. Вершы Ніла Гілевіча перачытвае яшчэ адзін вядомы беларускі кампазітар Эдуард Ханок. Паслухайце іх сумесную песню "Як сумна-тужліва" 

Гучыць песня "Як сумна-тужліва"

Вядучы. Як ні пра каго іншага з беларускіх паэтаў, пра Ніла Гілевіча можна сказаць, што яго паэзія на кожны дзень, у ёй філасофія так блізка змыкаецца з мараллю, урэшце, з парадай, а таму становіцца нейкай дамашняй, па-асабліваму цёплай і чалавечнай. Цікавыя, напрыклад, яго назіранні за адносінамі да роднай мовы некаторых маладых людзей.

4-я чытальніца
Пры суседзях у вёсцы нялоўка
"Невучоным" сябе паказаць,
І пільнуецца хлопец, каб слоўка 
Так, як кажуць яны, не сказаць.
Мовы ён не забыўся, вядома, 
Гэтых простых і сціплых людзей. 
Толькі ён ужо год, як не дома,
І на дом не ўскладае надзей. 
Маці песню малому спявала 
Пра духмяны ў бары чабарок... 
Песня сыну нялюбая стала, 
Як пакінуў бацькоўскі парог.
--------------------------------------
Ёй не ў крыўду сынкова пагарда...
Друг высока абучаны мой!
Сёння мовы, а заўтра
Засаромішся маці самой.
(Родная мова.)

4-ы чытальнік
Страціў слова, страціў спадчыннае слова —
Штосьці страціў у душы абавязкова!
Можа — годнасці хоць кропельку малую?
Можа — мудрасці хоць дробачку якую?
Можа — памяці хоць зернетка-іскрынку?
Можа — праўды хоць пылінку-парушынку?
Я не ведаю дакладна, што ты страціў,
Запытайся, ці не скажа табе маці?..
(Страціў слова...)

Вядучая. Ніл Гілевіч — вядомы фалькларыст. На яго рахунку шмат даследаванняў па вуснай творчасці і чатырохтомны збор беларускіх на​родных песняў у сучасных запісах, дзе змешчана каля пяці тысяч узораў песеннага фальклору Беларусі.
На сцэну насустрач адно аднаму выходзяць Юнак і Дзяўчына. На лаўцы ўсаджваецца Маці. 
Дзяўчына (звяртаючыся да юнака). 

Ці вы да нас па службе з горада,
Ці, можа, з іншае якой прычыны?
Юнак. Іду па песні. Чуў, што надта здорава старыя песні ў вас пяюць жанчыны.
Дзяўчына. Старыя песні? Нашыя даўнейшыя?
Юнак. Ну, так, старыя.
Дзяўчына. А нашто яны вам?
Ці хіба новыя не прыгажэйшыя?
Ад тых, даўнейшых, толькі сэрца ные...
Юнак
Не ад усіх. Ды сэрца чалавечае
Не можа жыць у вечнай весялосці.
Не ные толькі сэрца бессардэчнае,
Счарсцвелае ад зайздрасці і злосці.
Дзяўчына
О, мама шмат даўнейшых песень ведае.
Маці
От! Памаўчала б ты з маімі песнямі!
Знайшла спявачку!
Юнак
А, можа, праўда? Заспявайце весела -
І не саромцеся — ў сваей жа хаце!
Дзяўчына
Нядаўна вечарам як расспявалася,
Дык так прыгожа!
Маці
Калі было! Усё пазабывалася!
Юнак
І вы не ўспомніце, калі б прыйшлося?
Маці
Ну, каб прыйшлося, можа б, што і ўспомніла,
Але — дзіравая ўжо галава, як сіта...
Юнак
Я не пайду ад вас, пакуль хоць трошачку
Не ўзычыце мне песень на дарогу.
Маці
Не ведаю, ці выйдзе што, дальбожачка.
Хіба што Зоська падпяе ў падмогу?..
А дзе ж тая крынічанька?..

Дзяўчына. А я сябровак маміных паклічу, нашых суседак дарагіх, вам песень шмат падораць і пазычуць, каб толькі вам запомніць іх.
Ідзе за кулісы і прыходзіць з удзельніцамі фальклорнай групы. 
Юнак
Жанчыны вёсак беларускіх, вам
Я кланяюся уклонам самым нізкім —
За кожную іскрынку хараства,
Што ззяе ў слове, ад калыскі блізкім.

Пачуеш вас, не зманеных маной, — 
І весялей глядзіш у твар эпохі. 
Дык пасядзіце ж, любыя, са мной, 
Пагаманіце, пагукайце трохі...
Жанчыны вёсак беларускіх, вам...

Дзяўчына
Тады і загучала песня родная — 
Старая песня беларускай вёскі. 
Яе краса жывая, несмяротная 
На дне душы будзіла адгалоскі.

Жанчыны спяваюць беларускую народную песню  характэрную для сваёй мясцовасці. 
Вядучы. Ніл Гілевіч цвёрда перакананы ў тым, што ўсё добрае ў жыцці пачынаецца з кахання. І таму "шчаслівы, шчаслівы, бясконца шчаслівы паэт! Не трэба мне, кажа, ні замка, ні райскага саду, мне досыць чароўнай усмешкі яе і пагляду: за усмешку аддам ей у вершах увесь гэты свет!".

Вядучая. Разам з Ігарам Лучанком яны адну песню так і назвалі "Мой лес - каханне".
Дзяўчына выконвае згаданую песню 
Юнак.
У звечарэлым садзе, што, цямнеючы, 
Туліўся ў першай восеньскай журбе, 
Я прыгарнуў твой ценькі стан, няўмеючы, 
І ўпершыню пацалаваў цябе.

Пасля... пакуль з вачэй не знікла ў засені -
Стаяў адзін на гулкай паласе...
Ах, як жа тахкалі абцасікі!
Ад стуку - грудзі, думаў, разнясе!

Дзяўчына спявае песню "Пальтовая ростань" (верш Н. Гілевіча, муз. Э. Зарыцкага). 
Вядучы. Ніл Гілевіч - шчаслівы абраннік Зямлі-маці, ён жа і вялікі пакутнік. Бо ці мож​на добра пачувацца, калі на працягу стагоддзяў нішчылі, дратавалі тваю, Богам дадзеную зям​лю, ганьбілі родную мову, культуру, гісторыю, зводзілі на нішто звышнамаганні беларускага духу?
Вядучая. Ды і самога зневажалі толькі за тое, што — сапраўдны беларус і на сваёй роднай зямлі спявае свае родныя песні. Суродзічам сваім хоча адкрыць мудрасць і красу гэтых песняў, каб усвядомілі сябе прыгожым і вялікім наро​дам у Сусвеце, такім самым вольным і паважаным, як і іншыя.
Вядучы. Большасць выпускнікоў філфака БДУ памятаюць беларускага паэта як выкладчыка фальклору, а некаторыя, мабыць, згадваюць, што выратавальнай саломінкай на заліку часам было яго спагадлівае, зусім не экзаменацыйнае, простае: "Ну, а якія ж песні спяваюць у вашай мясцовасці?". І ў адказ засумавалыя было вочы абнадзеяна блішчэлі: "Спяваць?..
Вядучая. Не забыць паэту векавы напеў бяроз, траў, роднай маці, сонца ў азерцы, хоць ён заўсёды ведаў, што яго век нявечны. Пайшоў з жыцця паэт (2016 г.), але засталася яго літаратурная спадчына.
Вядучы. На развітанне жадаем вам ісці па жыцці разам з цудоўнымі песнямі і мудрымі думкамі Ніла Сымонавіча Гілевіча.
Вядучая. "Гаварыце з чалавекам, покуль ён між вас, жывы", памятаючы, што ў кожнага з нас век нявечны.

Максім Багдановіч
(09.12.1891 – 25. 05.1917)

Максім Багдановіч нарадзіўся 9 снежня 1891 года ў Мінску. Бацька, Адам (1862-1940), вядомы этнограф, фалькларыст, мовазнавец, скончыў Нясвіжскую настаўніцкую семінарыю і працаваў у Мінску (1885-1892) загадчыкам 1-ай гарадской пачатковай навучальні. Маці, Марыя (1869-1896), настаўніца па адукацыі, вучылася ў Земскай настаўніцкай школе ў Пецярбурзе. 


Летам 1892 года сям'я Багдановічаў пераязджае ў Гародню. Тут побач з маці і братамі Вадзімам і Лёвам прайшлі самыя шчаслівыя гады дзяцінства Максіма. У 1896 годзе ва ўзросце 27 гадоў памірае маці, бацьку пераводзяць у Ніжні Ноўгарад, дзе ў 1902 годзе Максім паступае ў першы клас Ніжагародскай мужчынскай гімназіі. Матэрыялы газет «Наша Ніва», «Наша доля», з якімі ён знаёміцца падчас вучобы ў гімназіі, значна паўплывалі на фарміраванне яго светапогляду. Ён вывучае беларускую мову і літаратуру. Ідэя нацыянальнага адраджэння Бацькаўшчыны становіцца мэтай і сэнсам яго жыцця. 


Творчая дзейнасць Максіма Багдановіча пачалася з публікацыі алегарычнага апавядання «Музыка» (Наша Ніва. 1907. № 24. 6 ліп.). У 1908 годзе былі напісаны і апублікаваны першыя вершы «Прыйдзе вясна», «Над магілай», у якіх аўтар пазначыў месца напісання: Ніжні Ноўгарад. 


У чэрвені 1908 года сям'я Багдановічаў пераязджае на пастаяннае месца жыхарства ў Яраслаўль. Максіма пераводзяць у шосты клас яраслаўскай гімназіі. Вясной 1909 года юнак захварэў на сухоты. Нягледзячы на хваробу, гады вучобы ў гімназіі былі плённымі ў творчасці. Газета «Наша Ніва» перыядычна друкуе вершы, у газеце «Голос» публікуюцца нататкі, рэцэнзіі, фельетоны, крытычныя артыкулы. 


У 1909 годзе Адам Багдановіч адвозіць сына на лячэнне ў Крым. Захапленне паўднёвым краем, новае кола знаёмых, закаханасць – усё гэта паўплывала на рамантычны настрой юнака. Здароўе яго паляпшаецца. 


З творамі М.Багдановіча ў 1909 годзе знаёміцца С.Палуян, супрацоўнік газеты «Наша Ніва». Вядомы публіцыст, крытык адыграў значную ролю ў творчым лёсе маладога паэта. Члены рэдкалегіі газеты «Наша Ніва» лічылі вершы М.Багдановіча «дэкадэнскімі», і яны захоўваліся ў архіве рэдакцыі. С.Палуян настаяў на іх публікацыі пасля пэўнага рэдагавання. 


У 1911 годзе М.Багдановіч заканчвае гімназію і наведвае Вільню. Ён знаёміцца з братамі І. і А.Луцкевічамі, В.Ластоўскім, Б.І.Эпімах-Шыпілам. Па прапанове Луцкевічаў паэт жыве ў фальварку Ракуцёўшчына (непадалёк ад Маладзечна, дзе цяпер працуе філіял музея), што належаў іх роднаму дзядзьку В.Лычкоўскаму. Тут ён працуе над цыкламі вершаў «Старая Беларусь», «Места», піша вершы, якія складуць цыклы «Згукі Бацькаўшчыны», «Старая спадчына», а таксама стварае вершаваныя апавяданні «У вёсцы», «Вераніка». 

У Вільні ў 1914 годзе ў друкарні Марціна Кухты выходзіць зборнік «Вянок» (на тытуле пазначаны 1913 год) з прысвячэннем: «Вянок на магілу С.А.Палуяну († 8 красавіка 1910 г.)». Паводле лістоў у газету «Наша Ніва» М.Багдановіч меў намер уключыць у зборнік раздзелы «Каханне і смерць» і «З чужой глебы» (пераклады). На жаль, гэтыя раздзелы не ўвайшлі ў «Вянок» і былі апублікаваны пасля смерці паэта. 


М.Багдановіч здолеў падняць сапраўдныя «глыбы» ў даследаванні гісторыі беларускага пісьменства і закласці «трывалыя асновы нацыянальнага літаратуразнаўства і крытыкі» (М.Мушынскі). Першыя артыкулы «Глыбы і слаі» [1911], «За тры гады» [1913] даследчыкі лічаць пачаткам беларускай прафесійнай крытыкі. 


М.Багдановіч стварае «навукова абгрунтаваную канцэпцыю развіцця беларускай літаратуры ад старажытнасці да пачатку ХХ ст.» («Кароткая гісторыя беларускай пісьменнасці да ХVІ сталецця» [1911], «За сто лет» [1911], «Новый период в истории белорусской литературы» [1912], «Белорусское возрождение» [1914]). У беларускім і расійскім друку перыядычна з'яўляюцца публіцыстычныя артыкулы, у якіх разглядаюцца пытанні гісторыі літаратуры, нацыянальныя і грамадска-палітычныя праблемы («Новая интеллигенция» [1914], «О гуманизме и неосмотрительности» [1914], «Белорусы» [1915]. 


У 1914 годзе М.Багдановіча прымаюць у правадзейныя члены «Всероссийского общества деятелей периодической печати и литературы». 


У 1915 годзе М.Багдановіч зноў едзе на лячэнне ў Крым. Цяжкая хвароба ўсё часцей прыпыняла творчую працу. Пераадольваючы яе жорсткія праявы, паэт піша паэму «Максім і Магдалена», цыкл «На ціхім Дунаі» (вершы беларускага складу) і іншыя творы. 


У верасні 1916 года М.Багдановіч заканчвае Яраслаўскі юрыдычны ліцэй. Ён марыць аб выданні новых паэтычных зборнікаў: «Маладзік» або «Красавік», «Пярсцёнак», «Шыпшына», «Полынь-трава». Але здзейсніць свае творчыя планы М.Багдановіч, на жаль, не паспеў. 


Восенню 1916 года ён пераязджае ў Мінск і пачынае працаваць сакратаром у харчовым камітэце мінскай губернскай управы. Жыве на кватэры З.Бядулі, дзе сустракаецца з А.Смолічам, З.Верас, Ядвігіным Ш., А.Паўловічам, У.Галубком. Асяроддзе аднадумцаў натхняе паэта на творчасць і актыўную грамадскую дзейнасць. У гэты перыяд ён піша вершы «Страцім-лебедзь», «Пагоня». 


У канцы лютага 1917 года М.Багдановіч назаўсёды пакідае Мінск. 25 мая 1917 года ў Ялце ў творчым росквіце абарвалася жыццё таленавітага мастака, які за кароткі час «здолеў здзейсніць свой найвялікшы творчы подзвіг – стаць побач з Янкам Купалам і Якубам Коласам першай зоркай на небасхіле нацыянальнай паэзіі, аказацца ў цэнтры літаратурна-грамадскага руху Беларусі пачатку ХХ ст., быць лепшым крытыкам і гісторыкам роднай літаратуры, яе класікам, выдатным перакладчыкам і празаікам» (А.Лойка). 


Спадчына Максіма Багдановіча ўвайшла ў залаты фонд беларускай культуры. 

Жыццё і творчасць Максіма Багдановіча.

Літаратурная віктарына.

1. З якога ўрыўка-перакладу наступныя вершаваныя радкі паэта? Прыгадайце назву першакрыніцы.
Ізяслаў, сын Васількоў,

Даўнымі часамі

Аб літоўскім шаломы

Пазваніў мячамі…

2. Якую кветку Максім Багдановіч лічыў сімвалам нашай Беларусі? Прыгадайце іншую назву расліны. У якіх вершах паэт узгадвае “цвяток радзімы”?

3. Прыгадайце назвы твораў, якія напісаны ў наступных вершаваных формах:

а) рандэль, тэрцына, рандо, пентаметр, байка (па адным прыкладзе);

б) раманс (два прыклады);

в) санет, трыялет (пяць-шэсць прыкладаў).

4. “Вельмі жаласная гісторыя, выкладзеная згодна з праўдай беларускім вершам”, - так назваў сваю паэму Максім Багдановіч. Пра які твор ідзе гаворка? Што не умела рабіць галоўная гераіня паэмы? Да чаго гэта прывяло? Што здарылася з галоўным героем у фінале?

5. Якім псеўданімам падпісваў Максім Багдановіч свае вершы “Падвей”, “Лясун” (“Сосны, елі, хвоя, хвошчы…”), “На чужыне”, “Ноч”, “Пугач”? Хто даў паэту гэты псеўданім?
6. Якія назвы планаваў даць Максім Багдановіч наступным сваім зборнікам вершаў? Намалюйце эскіз вокладкі да аднаго з іх.
7. Аб сваёй задуме Максім Багдановіч аднойчы паведаміў змітраку Бядулю наступнае: “Я задумаў твор на тэму біблейскага міфа. Гэтую тэму навеяла мне вайна, гібель мільёнаў і мой уласны лёс. Да чаго абрыдла мне такое жыццё! Дзень за днём у земстве. Справаздачы. Калонкі лічбаў…” Пра якую паэму ідзе гутарка? Якая бібліейская легенда легла ў аснову твора? Як называецца падобны верш рэлігійна-легендарнага характару?

8. У якім вершы Максіма Багдановіча, што гучыць як гімн роднай Беларусі. Ёсць наступныя радкі?
Маці родная, Маці-Краіна!
Не усцішыцца гэтакі боль

Ты прабач. Ты прымі свайго сына,

За Цябе яму ўмерці дазволь…

9. Галоўныя героі апавядання Максіма Багдановіча і паэмы Якуба Коласа граюць на адным музычным інструменце. Якім? Прыгадайце назвы гэтых твораў.

10. Каму належаць словы пра Максіма Багдановіча?

Нізка голаў схіляю, юнача,

Перад вечным глаголам тваім.

Смела крочу цяпер у пяскі я

Перад светлай заветнай тарой,

Бо як ёсць у народа такія –

Не загіне давеку народ. (1966)

11. “Значэнне Багдановіча ў гісторыіі нашай літаратуры найбольшае ў тым, што сярод нашаніўцаў гэта быў паэт – інтэлегент і чалавек з вялікай адукацыяй. Дзеля гэтага ён ведаў у працэсе творчасці тое, чаго не маглі зусім сведама адчуць песняры-самавучкі, і ўсходзіў на такі памысны кірунак творчасці, на каторы пры адной здольнасці ад прыроды, без яе развіцця не заўсёды можа ўзысці самы вялікі талент”.
Хто даў гэтую ацэнку Максіму Багдановічу? Як называецца кніга аўтара выказвання, адкуль узята цытата?

12. Што вам вядома пра бацьку паэта? Як яго імя? Чым ён займаўся? Які псеўданім даў свайму сыну Максіму?

13. Назавіце вершаваны цыкл паэта, прысвечаны каханай дзяўчыне. З якіх твораў гэты цыкл складаецца? Як імя і прзвішча каханай паэта?

14. “Сярод глухой пушчы…” Так называецца незакончанае апавяданне Максіма Бадановіча пра працавітага мужыка Каліну і яго дзяцй. Якія “найпатрэбнейшыя рэчы” паклалі ў магілу бацькі яго дзеі? Паданне пра якую вёску легла ў аснову твора?

15. “…Вострыя сякеры, нажы, калёныя галоўкі да стрэлаў і коп’яў, мячы, а таксама “шэломы” (жалезныя шапкі), “кальчугі” (шырокія кушулі, зробленыя ўсе чыста з дробных жалезных калечак), шчыты ды іншых рэчы, патрэбныя ў часе вайны… Апроч зброі, кавалі ўмеюць вырабляць яшчэ пекныя пярсцёнкі, кольчыкі ў вушы, блішчастыя запоны і гузікі, і не толькі з жалеза ці спіжу, а нават з золата і срэбра”.
Усё гэта вырабляюць кавалі ў сваіх кузнях на Кавальскай вуліцы. Як называецца апавяданне М.Багдановіча, дзе ідзе размова пра яе жыхароў і іх заняткі?
16. Усевалад Ігнароўскі назваў Максіма Багдановіча “госцем з высокага неба”. Чалавек з вялікай эрудыцыяй выдатна валодаў не толькі многімі мовамі свету, але і “касмічным зрокам”. Адзін з рамансаў паэта цесна звязаны з небам, адтуль яго насельніцтва сочыць за закаханымі на зямлі. Што гэта за зорка? Як называецца раманс? Хто з’яўляецца аўтарам музыкі?
17. Назавіце мясціны Беларусі, якія наведаў Максім Багдановіч.

18. Прыгадайце апошні верш паэта.

19. Пералічыце прозвішчы заходнееўрапейскіх паэтаў, чые творы перакладаў М.Багдановіч на беларускую мову.

20. Смерці ў паэта няма – Ёсць нараджэнне…

Назавіце аўтара паэтычных радкоў і назву верша, прысвечанага М.Багдановічу.
21. Вядома, што Максім Багдановіч першым прыступіў да стварэння мастацкага летапісу сярэдневяковай Беларусі. Назавіце вершы з гэтага цыкла.

Адказы на літаратурную віктарыну “Жыццё і творчасць Максіма Багдановіча”

1. «Песня пра князя Ізяслава Полацкага» са «Слова пра паход Ігаравы».

2. Васілёк. Валошка. Вершы «Слуцкія ткачыхі», «На чужыне».

3. А) Рандэль «На могілках», «На чужыне», тэрцына «Ёсць чары ў забытым, старадаўнім…», рандо «Узор прыгожы пекных зор», пентаметр «Чыстыя слёзы з вачэй пакаціліся нізкай парванай…», байка «Варона і чыж».

Б) Рамансы «Не знайсці мне спакою ні цёмнаю ноччу, ні днём…», «Зорка Венера ўзышла над зямлёю…».

В) Санеты «Замёрзла ноччу шпаркая крыніца…», «Паміж пяскоў Егіпецкай зямлі…», «На цёмнай гладзі сонных луж балота…», «У Вільні», «Прынадна вочы ззяюць да мяне…»; трыялеты «Мне доўгае расстанне з вамі…», «Дзераўлянае яечка…», «Калісь глядзеў на сонца я…», «Як птушка ў гібкіх трасніках…», «С. Палуяну» («Ты быў, як месяц адзінокі…»), «Крытыку» («Чэліні статуй не рабіў…»).

4. «Мушка-зелянушка і камарык — насаты тварык». Не умела працаваць, ткаць кроены, шыць, варыць стравы. Усё гэта прывяло да смерці яе мужа. Камарык зваліўся з дуба і трагічна загінуў.

5. Максім Крыніца. Даў гэты псеўданім Максіму Багдановічу Ш. Ядвігін. 
6. 1) «Маладзік» або «Красавік»; 2) «Пярсцёнак»; 3) «Шыпшына»; 4) «Палын-трава».

7. «Страцім-лебедзь». Біблейская легенда пра патоп. Апокрыф.

8. «Пагоня».

9. Скрыпка. Апавяданне М. Багдановіча «Музыка». Паэма Якуба Коласа «Сымон-музыка».

10. Уладзіміру Караткевічу.
11. Максім Гарэцкі. «Гісторыя беларускае літаратуры».

12. Бацька — Адам Ягоравіч Багдановіч — сын былога прыгоннага, але яму ўдалося скончыць у 1868 г. Нясвіжскую семінарыю. У 1880-я гады стаў актыўным удзельнікам рэвалюцыйнага руху — вёў работу з нарадавольцамі, а затым і з першымі прапагандыстамі марксізму ў Мінску. У 90-я гады XIX ст. выдаў некалькі брашур, сярод якіх «Перажыткі старажытнага светасузірання ў беларусаў» (1895).

13. Цыкл «Мадонны». Складаецца з дзвюх паэм «Вераніка» і «У вёсцы», прысвечаных Ганне Какуевай.

14. Сякеру, нож, агніва, красала і шмат іншага. Веска Калінавічы.

15. «Гарадок».

16. Венера. Раманс «Зорка Венера ўзышла над зямлёю…». Музыка С. Рак-Міхайлоўскага, апрацоўка А. Вагатырова, С. Палонскага.

17. Гарады Мінск і Гродна, веска Ракуцёўшчына Маладзечанскага раёна, веска Вяззе Асіповіцкага раёна.

18. «У краіне светлай, дзе я ўміраю…»

19. Гейнэ, Верлен, Шылер, Гётэ, Верхарн.

20 Яўгенія Янішчыц. «Ялта — 1917».
21. «Летапісец», «Перапісчык», «Кніга», «Безнадзейнасць» (цыкл «Старая Беларусь»). 

